
Kashikshetramahimakhyanam

కాశీక్షేత్రమహిమాఖ్యానమ్

- శివగౌరీసంవాదే -

శ్రీశివః  -
అస్తి క్షేత్రవరం  దేవి సర్వక్షేత్రోత్తమోత్తమమ్   ॥౬॥
వేదోపగీతమనిశం కాశీక్షేత్రమనామయమ్  ।
కల్పాన్తే సకలాన్ లోకాన్ సంహృత్య నిజమాయయా ॥ ౭॥
కాశ్యామేవ త్వయా సార్ధం  సంవసామి శుభాననే ।
కాశీ త్రిశూలనిలయా  నిర్మలా లయవర్జితా  ॥౮॥
పురాతనా న సా జన్యా ప్రలయేఽపి  న నశ్యతి ।
మమాపరా తనుః కాశీ మత్తో భిన్నా న సా పరా ॥౯॥
సైవాహం  నావయోర్భేదః సత్యమేవావయోరివ ।
నాహం వసామి కైలాసే  న చ మన్దరపర్వతే  ॥ ౧౦॥
నా వా హిమాచలే భద్రే కాశ్యామేవ వసామ్యహమ్ ।
వసన్నప్యత్ర కైలాసే  విలాసార్థం  కదాచన ॥ ౧౧॥
విహాయ కాశీమనిశం నివసామి మనోరమే ।
జ్యోతిఃపుఞ్జమయీ  కాశీ జ్ఞానరూపా  మనోరమా ॥ ౧౨॥
తయా తు సదృశీ (శం) వస్తు నాస్తి బ్రహ్మాణ్డగోలకే   ।
భూగతాపి న భూః కాశీ నిమ్నస్థాప్యఖిలోన్నతా  ॥ ౧౩॥
వేదవేద్యాపి సా నూనం వేదవేద్యా న తత్త్వతః ।
మత్స్వరూపా యతః కాశీ తతోఽహమివ తత్త్వతః ॥ ౧౪॥
వేదాన్తైరపి  సా కాశీ న జ్ఞాతుం  శక్యతే ధ్రువమ్  ।
యథా త్వయి మమ ప్రీతిః  తథా కాశ్యాం శుభాననే ॥ ౧౫॥
సర్వథా ప్రీతిరస్త్యేవ  నాత్రాప్రీతిః   కదాచన ।
మహ్యం త్వమివ సా కాశీ సర్వదా సర్వసౌఖ్యదా ॥ ౧౬॥

కాశీ కాశీతి సతతముచ్చరన్నివసామ్యహమ్ ।
ధర్మైకరాశిః  సా కాశీ పాపరాశివినాశినీ ॥ ౧౭॥
అవినాశిసుధారాశిరాశాస్యా వశిభిః సదా ।
బహుభిర్జన్మభిర్నిత్యం  యది ఘోరతరం తపః ॥ ౧౮॥
తప్తం తదా మత్ప్రసాదాత్కాశ్యాం వాసో భవిష్యతి ।
కాశివాసరతా మర్త్యాః స్వర్గలోకనివాసజమ్  ॥ ౧౯॥
సుఖం సర్వం తిరస్కృత్య నివసన్త్యనిశం ముదా ।
నోగ్రైస్తపోభిర్దానైశ్చ     ధర్మైరధ్యయనైరపి   ॥౨౦॥
కాశీప్రాప్తిర్న   లోకానాం మత్ప్రసాదం వినా శుభే ।
కాశీప్రకాశకం  వస్తు లోకే నైవ  హి దృశ్యతే ॥౨౧॥
చన్ద్రో  వా భానురగ్నిర్వా తత్ప్రకాశకరో న హి ।
యాన వేద్యా వేదసఙ్ఘైస్తదన్యైరపి    సాధనైః  ॥౨౨॥
అవేద్యా సా కథం వేద్యా కాశీ లోకే శివాత్మికా ।
స్వర్గభోగమపి  త్యక్త్వా దేవేన్ద్రాద్యామరాః  సదా ॥౨౩॥
కాశీవాసమపేక్షన్తే ముక్త్యర్థం  సర్వసాధనైః  ।
సర్వయజ్ఞతపోదానం  ధర్మాణాం ఫలముత్తమమ్ ॥౨౪॥
కాశీవాసాత్మకం సత్యం న తస్మాదధికం ఫలమ్ ।
బ్రహ్మహత్యాదిపాపాని  ఘోరాణి వివిధాన్యపి ॥౨౫॥
కాశీతి స్మరణాదేవ క్షణాన్నశ్యన్త్యసంశయమ్ ।
కాశీనివాసనిరతాన్నరానప్యమరా ముదా ॥౨౬॥
నమస్కుర్వన్తి సతతం పూజయన్తి స్తువన్తి  చ ।
కాశీవాససముత్పన్నసుఖేన సదృశం సుఖమ్ ॥౨౭॥
నానుభూతం మయా క్వాపి క్వచిదప్యమలాననే ।
మన్మనో రమతే కాశ్యాం యథా తద్వద్వరాననే ॥౨౮॥
నాన్యత్ర రమతే చేతః తద్వత్స్వేవ హి తాదృశమ్ ।
సర్వే ధర్మస్తులారూఢాః పరస్పరజిగీషయా ॥౨౯॥
పురా శ్రీశైలశిఖరే   శ్రీశైలేశ్వరసన్నిధౌ   ।
కాశీనివాసజాద్ధర్మాదన్యే  ధర్మాస్తులాం గతాః ॥ ౩౦॥

పరస్పరం జయం ప్రాప్తాః  ప్రథమం  తే తతః పరమ్ ।
కాశీనివాససమ్భూతధర్మశ్రేష్ఠజిగీషయా   ॥ ౩౧॥
పునః సర్వే తులాం ప్రాప్తుముద్యుక్తాః  సమ్భ్రమాన్వితాః ।
శ్రీశైలేశస్తదా    ధర్మాన్ సంవీక్ష్య జయకాఙ్క్షిణః  ॥ ౩౨॥
ఉవాచ వచనం ప్రీత్యా  సామరూపం జగత్ప్రియమ్ ।
కాశీవాసజధర్మేణ స్పర్ధా కార్యా న సర్వథా ॥ ౩౩॥
స సర్వధర్మచక్రేశ  ఇతి వేదైర్వినిర్మితః  ।
తన్మే న రాజతే స్పర్ధా సా హీనేన న రాజతే ॥ ౩౪॥
సర్వోన్నతేన తు స్పర్ధా స్వనాశాయోపపద్యతే ।
లోకే నీతివిరుద్ధాని  కర్మాణి విఫలాని హి ॥ ౩౫॥
న కుర్వన్త్యేవ నిపుణా నీతిశాస్త్రవిశారదాః  ।
స్వశక్తిం  పరశక్తిం  చ విచార్య సమయాదికమ్ ॥ ౩౬॥
తతః స్పర్ధా ప్రకుర్వాణా  నిపుణాః సన్తి సమ్మతాః ।
క్వ భవన్తోఽనూనవీర్యాః క్వ సః సర్వోన్నతః పరమ్ ॥ ౩౭॥
క్వానన్తోద్యద్భానుతేజాః క్వాత్యల్పాగ్న్యణుకప్రభా  ।
తతస్తేన సహ స్పర్ధా న కర్తవ్యా కదాచన ॥ ౩౮॥
అల్పస్య మహతా సార్ధం  విరోధో నోపజాయతే ।
ఇతి శ్రీగిరినాథస్య  శ్రుత్వా  వచనమాదరాత్ ॥ ౩౯॥
విశ్వస్య తద్వచః సమ్యక్ స్పర్ధా త్యక్త్వా యయుస్తతః ।
తస్మాచ్ఛ్రుభాననే దేవి కాశీవాససముద్భవః ॥ ౪౦॥
ధర్మోం ధర్మవరో జ్ఞేయో  ధర్మస్తాదృఙ్న సర్వథా ।
యావన్తి సన్తి  తీర్థాని  పాతాలే పృథివీతలే ॥ ౪౧॥
సత్యలోకాదిలోకేషు తావన్తి సుఖదే సదా ।
కాశీం ప్రయాన్తి  శ్రీకాశీమర్చయన్తి  స్తువన్తి  చ ॥ ౪౨॥
కాశ్యాం వివేశ్వేషు(శ)తీర్థేషు  స్నానం కుర్వన్తి యత్నతః ।
పుణ్యక్షేత్రాణి  సర్వాణి దూరదేశస్థితాన్యపి  ॥ ౪౩॥

గత్వా కాశీం ముదా సమ్యక్ పూజయన్తి హి తాం సదా ।
దేవాః స్వస్వగణైఃసాకం  విహాయ స్వర్గజం  సుఖమ్ ॥ ౪౪॥
గచ్ఛన్త్యతీవ సన్తుష్టాః  కాశీం ప్రతి  సదాశివే ।
సరస్వత్యా సహ స్రష్టా  కాశీవాసరతః సదా ॥ ౪౫॥
సత్యలోకం విహాయైవ  కాశ్యామాయాతి హృష్టధీః  ।
విష్ణురప్యనఘం  స్వీయం స్థానం  త్యక్త్వా సదా ముదా ॥ ౪౬॥
కాశ్యాం తిష్ఠతి  మామేవ లిఙ్గరూపిణమర్చయన్  ।
గన్ధర్వాః  కిన్నరా యక్షాః సర్వే స్వస్వగణాన్వితాః ॥ ౪౭॥
ప్రయాన్తి  సతతం కాశీ కాశీపూజనతత్పరాః ।
పాణ్డుపర్ణాశినో   ధన్యా మునయో బ్రహ్మవాదినః  ॥ ౪౮॥
వాతాశనాశ్చ సతతం సన్తి కాశ్యాం మునీశ్వరాః ।
క్షీరాబ్ధిప్రముఖాః   సర్వే సముద్రాః  సన్తతం  ముదా ॥ ౪౯॥
కాశీపూజార్థమాయాన్తి  రత్నైరభ్యర్చయన్తి  తామ్ ।
కామదోగ్ధ్రీ  స్వయం గత్వా క్షీరేణైవాభిషిచ్య  తామ్ ॥ ౫౦॥
కాశ్యాం తిష్ఠతి  సన్తుష్టా దేవలోకం విహాయ సా ।
పుష్పితాంః కల్పవృక్షాశ్చ గత్వా కాశీమహర్నిశమ్ ॥ ౫౧॥
పుష్పవృష్టిం  వితేనుస్తే కాశీపూజాపరాయణాః ।
ఆదిత్యా వసవః సాధ్యాః సిద్ధాశ్చ  స్వగణాన్వితాః ॥ ౫౨॥
కాశ్యాం శుచిరతా నిత్యం నివసన్త్యాదరేణ తే ।
కశ్యపోఽత్రిర్వసిష్ఠాద్యా   ఋషయః శైవపుఙ్గవాః   ॥ ౫౩॥
విశ్వేదేవాశ్చ సతతం కాశ్యాం తిష్ఠన్త్యనాకులాః   ।
అన్యేఽపి సత్యలోకాదిసత్య(సర్వ)లోకనివాసినః ॥ ౫౪॥
సేర్వేఽపి కాశ్యామనిశం వసన్తి శివపూజకాః ।
కాశీం తే దుర్లభాం  ప్రాప్య  నిక్షేపమివ నిర్ధనః  ॥ ౫౫॥
త్యక్తుం మనః కదాచిద్వా న కుర్వన్త్యేవ సర్వథా ।
క్షుధితా ఇవ మృష్టాన్నం  పిపాసవ ఇవోదకమ్ ॥ ౫౬॥
కదాచిదపి తేం కాశీం న త్యజన్తి దృఢవ్రతాః  ।
చకోరా ఇవ పూర్ణేన్దుం   కాముకా ఇవ కామినీమ్ ॥ ౫౭॥

న విహాస్యన్తి తే కాశీమన్యాశారహితాః సదా ।
భ్రమరా  ఇవ పుష్పాణి గావో వత్సతరాణి చ (నివ)॥ ౫౮॥
కాశీం ప్రశంసమానాస్తాం  న త్యజన్తి దృఢవ్రతాః  ।
పతివ్రతేవ  భర్తారం విద్యేవ విమలాశయమ ॥ ౫౯॥
కాశీత్యాగం ముక్తికామో న కరోత్యేవ పావనః ।
కఃకాశీం యతతే త్యక్త్వా మోక్షార్థీ విగతస్పృహః ॥౬౦॥
మూర్ఖోఽపి  గ్రాసమమలం  న జహాతి క్షుధాతురః ।
సిహ్మాసనం మహారాజో న జహాతి బలాన్వితః ॥౬౧॥
న జహాతి తథా కాశీం మర్త్యః సంసారదుఃఖితః ।
అనన్తోగ్రతపోధర్మైర్లబ్ధ్వా     కాశీం శివే స్థితామ్  ॥౬౨॥
కః సఞ్జహాతి  సుభగే సౌభాగ్యనిలయాం శుభామ్ ।
అనన్తజన్మభిర్ఘోరం  తపఃకృత్వాతిదుర్లభమ్  ॥౬౩॥
తేనైవ  తపసా కాశీం లబ్ధ్వా  కః సఞ్జహాతి  తామ్ ।
దుర్లభా  సర్వథా దేవి లోకే కాశ్యభిధా సుధా ॥౬౪॥
కః సఞ్జహాతి  నిపుణో వక్త్రగాం  శర్కరామివ ।
అతిక్లేశాజితం  విత్తం న ముఞ్చన్తి యథా నరాః ॥౬౫॥
తథా ఘోరతపోలబ్ధాం  కాశీం కస్త్యక్తుమిచ్ఛతి ।
సర్వథా దుర్లభా  కాశీ దుర్లభా  దుర్లభా  ధ్రువమ్  ॥౬౬॥
దుర్లభా  దుర్లభా  సత్యం దుర్లభా  దుర్లభా  శుభే ।
మహానిధిరియం కాశీ పాపదారిద్ర్యనాశినీ  ॥౬౭॥
మోక్షరూపేష్టఫలదా  బ్రహ్మానన్దప్రవధినీ    ।
ఇయం కాశీ కామధేనుర్మోక్షరూపేష్టకామదా  ॥౬౮॥
వినశ్యేత్ కామదా నేయం కాశీ నిత్యేష్టకామదా  ।
కాశీ కాశీతి సతతం యః కాశీస్మరణే రతః ॥౬౯॥
స సద్యః సర్వపాపేభ్యో ముచ్యతే దేవి సర్వదా ।
దేశాన్తరేఽపి యఃస్థిత్వా  కాశీ కాశీతి సంవదేత్ ॥ ౭౦॥
స పాపిష్ఠోఽపి  సుభగే పాతకేభ్యో విముచ్యతే ।

వినాత్యుగ్రేణ  తపసా కాశీప్రాప్తిః   శుభాననే ॥ ౭౧॥
న భవత్యేవ తత్సత్యం సత్యం సత్యం న సంశయః ।
దుర్లభం  మానుషం జన్మ సమ్ప్రాప్యాపి నరో యది ॥ ౭౨॥
కాశీం ప్రాప్తుం  న యతతే స ఏవ పురుషాధమః ।
అన్యత్ర దుస్సహం మర్త్యస్తపఃకృత్వాపి  సర్వదా ॥ ౭౩॥
న పారలౌకికం సౌఖ్యం ప్రాప్నోతి  విమలాననే ।
ప్రజ్వలజ్జ్వలనం   త్యక్త్వా భస్మన్యాజ్యాదికం హవిః ॥ ౭౪॥
హుతమప్యఖిలం వ్యర్థం  తథాన్యత్ర కృతం తపః ।
ధిక్తస్య జీవనం జన్తోధిక్ ధిక్ తస్య పునర్భవమ్ ॥ ౭౫॥
యేన కాశీ నావలోకి యేన కాశీ న పూజితా ।
ధిక్కులం తస్య ధిక్సౌఖ్యం ధిగ్ధీర్ధిధిక్   పరం యశః ॥ ౭౬॥
యేన కాశీ శివపురీ నానర్చి సకలార్థదా  ।
ధిగైశ్వర్యం  ధిగైశ్వర్యం  ధిక్తస్య నవయౌవనమ్ ॥ ౭౭॥
యేన కాశీ పుణ్యరాశిర్నాభ్యర్చి శుభసాధనైః  ।
ధిగ్ధిక్వాణీ  తస్య జన్తోర్యేన కాశీ న వన్దితా  ॥ ౭౮॥
ధిగ్ధిక్షుభా (భం)మనస్తస్య యేన కాశీ న చిన్తితా ।
ధిగ్ధిగ్ధిక్చ   శిరస్తస్య యేన కాశీ న వన్దితా  ॥ ౭౯॥
ధిగ్ధిగ్ధిఙ్నయనే   తస్య యేన కాశీ న వీక్షితా ।
ధిగ్ధిగ్ధిక్   శ్రవణం  తస్య యేన కాశీ న చ శ్రుతా  ॥౮౦॥
ధిగ్ధిగ్ధిక్చ   హి తత్పాదౌ కాశీప్రక్రమవర్జితౌ    ।
ధిక్పాణిస్తస్య విమలౌ యేన కాశీ న మార్జితా  ॥౮౧॥
కీటః పతఙ్గో మణ్డూకో  మర్త్యో వా శివసమ్మతః ।
కాశీం త్యక్త్వా తనుర్భూమౌ నైవాప్నోతి  తనుం ధ్రువమ్  ॥౮౨॥
(కాశ్యాం త్యక్త్వా తనుం భూమౌ నైవాప్నోతి  తనుం ధ్రువమ్ )॥౮౨॥
యస్య కస్యాపి వా జన్తోర్మరణే సముపస్థితే  ।
కాశ్యాం శివ శివేత్యేతన్నామైవోపదిశామ్యహమ్  ॥౮౩॥
మద్భక్తాన్విమలాన్ దృష్ట్వా  మరణాసన్నజీవనాన్ ।

6 sanskritdocuments.org



కాశీక్షేత్రమహిమాఖ్యానమ్

మమైవాఙ్కే  సన్నివేశ్య శివేత్యుపదిశామ్యహమ్ ॥౮౪॥
శివనామానుసన్ధానాత్  పురా పూతతనుర్నరః ।
పునర్మన్నామ తత్కాశ్యామన్తే ప్రాప్నోతి  మానవః ॥౮౫॥
శివేతి నామదావాగ్నిః పాపతూలాదినాశకః ।
తస్మాచ్ఛివ శివేత్యేవ నామ జప్యం సదా జనైః  ॥౮౬॥
సదాశివ శివేత్యేవ మన్నామోచ్చారణే పరైః  ।
కాశ్యామన్తే శివేత్యేతన్నామ సమ్ప్రాప్యతే ధ్రువమ్  ॥౮౭॥
తతః శివ శివేత్యేతన్నామ ముక్తిప్రదాయకమ్  ।
తన్మయాప్యుపదిష్టం  చేత్కాశ్యాం కిం పునరమ్బికే ॥౮౮॥
కాశ్యన్యపుణ్యక్షేత్రేషు  మద్భక్తః స్వవపుర్యది ।
త్యజత్యన్తే స భూయోఽపి మద్భక్తో భువి జాయతే ॥౮౯॥
తతః కాశీమవాప్యాథ మద్భక్తో మత్ప్రసాదతః ।
అన్తే శివశివేత్యేతన్మన్త్రం  ప్రాప్నోతి  ముక్తయే ॥౯౦॥
స్వర్గభోగకరే  పుణ్యే నష్టే దేవాః పునర్నరాః ।
భవన్తి తేఽపి మద్భక్తాః కాశ్యాం తిష్ఠన్త్యహర్నిశమ్   ॥౯౧॥
తతః కాశ్యామన్తకాలే మమైవానుగ్రహే   సతి ।
సదాశివ శివేత్యేతన్నామ సమ్ప్రాప్నువన్తి తే ॥౯౨॥
కాశ్యాం ముక్తతనుర్మర్త్యో న పునస్స్తన్యభాక్  శుభే ।
కిన్తు మద్రూపతాం యాతి మద్భక్తో మత్పరాయణః ॥౯౩॥
యథాభూయో నయాత్యేవ ప్రజ్జ్వలద్వహ్నిగం   హవిః ।
తథా త్యక్త్వా తనుః కాశ్యాం శైవైర్నైవాప్యతే    పునః ॥౯౪॥
కాశీ శైవశరీరాణి  గృహీత్వాయాచితాపి సా ।
న దదాతి హవీంషీవ పావకః పునరుజ్జ్వలః  ॥౯౫॥
అన్యత్ర ముక్తికామైస్తు  న స్థాతవ్యం  కదాచన ।
త్యక్త్వా కాశీం శుభాం సత్యముద్ధృత్య  భుజముచ్యతే ॥౯౬॥
మద్భక్త ఏవాధికారీ మోక్షే (లోకే)కాశ్యేవ ముక్తిదా ।
మన్నామస్మృతిరేవ స్యాన్మోక్షసాధనముత్తమమ్ ॥౯౭॥

శివే శివశివేత్యేతన్నామస్మరణమేవ హి ।
కారణం మోక్షరూపస్య ఫలస్యేతి మతిర్మమ ॥౯౮॥
మత్ప్రసాదేన సమ్ప్రాప్య కాశీం ముక్తిప్రదాయినీమ్  ।
మద్భక్తో మత్పరో నిత్యం కో వా ముఞ్చతి చఞ్చురః ॥౯౯॥
పుణ్యపుష్పసమాక్రాన్తం   మోక్షరూపఫలావృతమ్ ।
కః కాశీం సముపాశ్రిత్య  పునరన్యత్ర గచ్ఛతి ॥ ౧౦౦॥
యాం న భాసయితుం దక్షా భానుచన్ద్రానలాః  శుభే ।
తామిష్టఫలదాం  కాశీ కస్త్యక్తుం తనుతే మతిమ్ ॥ ౧౦౧॥
అమరైరప్యలభ్యాం  తామనాయాసేన ముక్తిదామ ।
కఃసఞ్జహాతి  విమలః కాశీమీశాననాయికామ్ ॥ ౧౦౨॥
క్షుధితః కరగం గ్రాసం  యథా నైవ  విముఞ్చతి ।
తథా న ముఞ్చతి ప్రాజ్ఞః   కాశీం ముక్తిప్రదాయినీమ  ॥ ౧౦౩॥
మల్లిఙ్గార్చతతత్పరా   హృది సదా మామేవ కాశ్యాం ముదా
ధ్యాయన్తో మమ నామ శఙ్కర మహాదేవాఖిలేశ ప్రభో  ।
గౌరీనాథ శివేశ్వరేతి విమలం భక్త్యా జపన్తః పరం
సత్యం సత్యమపాస్తభోగవిషయాః శైవాగ్రగణ్యాః   శివే ॥ ౧౦౪॥
॥ ఇతి శివరహస్యాన్తర్గతే  శివగౌరీసంవాదే కాశీక్షేత్రమహిమాఖ్యానం  సమ్పూర్ణమ్  ॥
-॥ శ్రీశివరహస్యమ్  । ఉగ్రాఖ్యః  సప్తమాంశః । అధ్యాయః ౨ ।౬.౨-౧౦౪॥
- .. shrIshivarahasyam . ugrAkhyaH saptamAMshaH . adhyAyaH 2 . 6.2-104..

Notes:

Śiva శివ describes to Devī దేవీ the splendor and layout of Kaśīకాశీ.
Kaśīకాశీ harbors several ŚivaTīrthaKṣetra శివతీర్థక్షేత్ర  that are outlined in ŚivaRahasyam

saptāṃśaḥ శివరహస్యం సప్తాంశః.
Proofread by Ruma Dewan

